
詠三良

作者：陶淵明　晉

本作品收錄於《陶淵明集》

彈冠乘通津，但懼時我遺；

服勤盡歲月，常恐功愈微。

忠情謬獲露，遂為君所私。

出則陪文輿，入必侍丹帷；

箴規向已從，計議初無虧。

一朝長逝後，願言同此歸。

厚恩因難忘，君命安可違？

臨穴罔惟疑，投義誌攸希。

荊棘籠高墳，黃鳥聲正悲。

良人不可贖，泫然沾我衣。

此作品在全世界都属于公有领域，因为作者逝世已经超过100年，且作品于1931年1月1日

之前出版。

